
بەندكراوانی ئافرەت

ئافرەتانی زیندانی لەبەڕێوەبەرایەتی چاكس���ازی ئافرەتان و نەوجەوانان، كێشە و 
ئاریشەی جۆراوجۆریان هەیە، نەبوونی كەفیل بۆ ئازادبوونیان زەقترین كێشەی ئەو 
ئافرەتانەیە، بەرپرسی بەش���ی ئافرەتان لە بەڕێوەبەرایەتی چاكسازی ئافرەتان 
و نەوجەوانان، نیگەرانی خۆی لەوە دەردەبڕێت كە حاڵەت هەبووە كەس���وكاری 
ئافرەتەك���ە بوونەتە كەفیلی و لەپاش دەرچوونی كوش���توویانە، حاڵەتی واش 
هەبووە كەسێكی بێگانە بۆتە كەفیلی و پاشان لەدەرەوە بۆ كاری خراپ بەكاری 

هێناوە بازرگانی پێوەكردووە.

كەفیلیان دەست ناكەوێت

زیندانیانی ئافرەت پەیداكردنی كەفیل 
بە تەلیسمێكی گەورە دەشوبهێنن

 لە بەڕێوەبەرایەتی چاكس������ازی ئافرەت������ان و نەوجەوانان، لە 
بەش������ی ئافرەتان 63 ئافرەت بە )تەوقیف و حوكمدراو( هەن 
كە بە ماددەی جۆراوجۆر دەستبەس������ەر كراون. بەش������ێك لە 
ئافرەتانی ئەو ناوەندە چاكسازییەش بە كەفیل ئازاد دەكرێن، 
ب������ەڵام ئەوەش بێ گرفت نییە و زۆربەی زیندانیانی ئافرەت 

پەیدا كردنی كەفیل بە تەلیسمێكی گەورە دەشوبهێنن.
ژین������ۆ ئ������ازاد ئەحمەد بەرپرس������ی بەش������ی ئافرەت������ان لە 
بەڕێوەبەرایەت������ی چاكس������ازی ئافرەت������ان و نەوجەوانان، لە 
لێدوانێك������ی تایبەت������دا بۆ گ������وڵان دەڵێت »ئاف������رەت هەیە 
ساڵێكە لێرەیە بێئەوەی كەس������وكاری سەردانی بكەن و لێی 
بپرسنەوە، لەماوەی رابردووشدا دوو سێ حاڵەتمان هەبووە كە 
كەس������وكاری ئافرەتەكە بوونەتە كەفیلی و لەپاش دەرچوونی 
لێرە كوشتوویانە، ئافرەتمان لایە، كەسوكاری دەبنە كەفیلی، 
بەڵام ئەو متمانەی بەكەس������وكارەكەی نییەو دەترسێ دوای 
بردن������ەوەی بیكوژن، بۆیە ناڕواتەوەو لێ������رە دەمێنێتەوە، گەر 
ئازادیش بوو دەچێتە س������ەنتەری داڵدەدانی ئافرەتان، لەگەڵ 
ئەوەشدا هێشتا واباشترە كەس������وكاری خۆی ببێتە كەفیلی، 
چونكە حاڵەتی واهەبووە كەس������ێكی بێگانە بۆتە كەفیلی و 
پاش������ان لەدەرەوە بۆ كاری خراپ بەكاری هێناوە و بازرگانی 

پێوەكردووە«.
ژینۆ جەخت ل������ەوە دەكاتەوە ك������ە دوای لێكۆڵینەوە لەگەڵ 
گیراوەكانی������ان دەركەوت������ووە زۆربەیان بەه������ۆی پەروەردەی 
نادروستی خێزانی تووشی ئەو بەسەرهاتانە بوون، هەندێكیان 
بێ دایك، یان بێ باوكن، یان لە منداڵییەوە بێ سەرپەرش������ت 
بوون و خەڵك بەخێوی كردوون، بۆیە تووش������ی تاوان و هەڵە 

بوون. 
لە بری كەفالەت كردن حاشایان لێدەكەن

نەواز ئافرەتێكی مات و مەلوول و رەشپۆشەو تەمەنی تەنیا 
19 بەه������اری لێ تێدەپەرێ، بەڵام ژیانی لەكونجی زینداندا 
بەسەر دەبات، كاتێك رازی بوو باسی كێشەكەی بۆ گۆڤاری 
گوڵان بكات، پێش هەموو شتێك فرمێسكە قەتیس ماوەكانی 
ناو چاوی بەس������ەر گۆنا زەرد و زەعیفەكانیدا گلار كردەوەو 
دوای سڕینەوەی فرمێسكەكانی وتی: لە تەمەنی 16 ساڵیدا 
براك������ەم ژنێكی ناوچەكەی خۆمان������ی هەڵگرت، بۆ ئەوەی 
براكەم نەكوژرێ، باوكم منی بەزۆر لەقوتابخانە دەرهێنا كە 
ئەوكات لە چواری ئامادەیی دەمخوێند، من لەبری نامووس 
لە برای كچەكە مارە كرام، من بەهیچ ش������ێوەیەك بەم زەواجە 
رازی نەب������ووم، لەبیرمە ئێوارەیەك مەلایان هێنا و موختاری 
ناوچەكە و مەلاكە زۆر ئامۆژگارییان كردم، وتیان بۆ ئەوەی 
لەنێوان ئەو دوو عەش������یرەتە خوێن نەڕژێ، ناچارین ئەو كارە 
بكەین، هەر ئەو ش������ەوە برا گەورەكەم لەبری نامووس منی 
بەقژ راكێش������ان بۆ ماڵی زاوا برد، كە ژن و شەش منداڵیشی 

هەبوو«. 
نەواز بەدەم گریانەوە بەردەوام بوو لە گێڕانەوەی ئەو تراژیدیایە 
»هەڵسوكەوتی مێردەكەم زۆر لە هی هەوێیەكەم خراپتر بوو، 

هەموو رەفتارێكی لەگەڵم گیانی تۆڵەسەندنەوەی تێدابوو، 
تەنان������ەت لەناو جێگەش، س������ەرباری هەموو ئەوانەش بۆم 
نەب������وو منداڵم ببێت، كە داوای منداڵ������م دەكرد، دەیگوت: 
كوڕیش������م هەیەو كچیشم هەیە، منداڵمان ناوێ، تەنیا سێ 
س������اڵ توانیم بەرگەی ئەو ژیانە بگرم، چوار مانگ پێش 
ئێس������تا لەگەڵ كوڕەمامێكی مێردەكەم عەش������قی یەكتر 
بووین، رۆژێك لەگەڵی چوومە پیاس������ەو یەكسەر رێگەی 
س������نووری نێوان ئێ������ران و عێراقی گرتەب������ەر، منیش وتم: 
بەهیچ ش������ێوەیەك لەگەڵت نایەم، بۆ بەیانی من بە نهێنی 
گەڕامەوە، ك������ە گەڕامەوە ئەو ك������وڕە لای ماڵی بابم و 
خەزوورم وتبووی ئەو دوو رۆژە لەگەڵ من بووە، ئێستاش 
مێردەك������ەم بە تۆمەتی خیانەت ش������كاتی لێكردووم، حاكم 
لەدوای باوكمی نارد، تاوەكو كەفالەتم بكات، بەڵام باوكم 
حاش������ای لێكردووم، ئێس������تاش كەس نییە ببێتە كەفیلم و 
لەزیندان رزگارم بكات، هەرچەندە دوای ئازادبوونم جێگەو 

ماڵم نییە، بەڵام ژیان لەناو زیندان زۆر زەحمەتە«.
ئەو ئافرەتانەی بە شیربایی

 دەفرۆشرێن زیاتر تووشی هەڵە دەبن
س������ەنار ئافرەتێكی دیكەی تەمەن 24 ساڵەیە، وەك خۆی 
باس������ی دەكات ژیانی ئەویش لەكێش������ە و ناخۆشی بەدەر 
نەب������ووە، ئەو وتی: لەبەر ئ������ەوەی نەناردرامە قوتابخانە و 
نەخوێندەوار بووم، لە تەمەنی ش������ازدە ساڵ باوكم بێئەوەی 
پرسیش������م پێ ب������كات، منی لە ئامۆزاك������ەم مارەكرد و لە 
بەرامبەردا ش������یرباییەكەی منی خوارد، منیش كوڕێكی 
دراوس������ێی خۆمانم خۆشدەویست، نەوێرام بڵێم كەسێكی ترم 
خۆشدەوێ، چونكە باوكم دەیكوشتم، ساڵێك لای ئامۆزاكەم 
مامەوە، دواتر جیابوومەوە، دوای ئەوە باوكم جارێكی دیكە 
منی فرۆشتەوە، ئەمجارە بەپیاوێكی پیر، منیش نەمزانی 
چ������ی بكەم  ڕامكرد و چوومە س������ەنتەری ژنان، بەهۆی 
شەڕكردنم لەگەڵ ئافرەتەكانی ئەوێ، ئێستا لە زیندانم، نە 
كەس هەواڵم دەپرس������ێ و نەكەس سەردانم دەكات، كەسیش 

نابێتە كەفیلم«.
ئافرەتانی زیندانی گومانیان لە 

كەفالەتی كەسوكاریان هەیە
ش������اناز دایكی پێنچ منداڵەو لەگەڵ كچە بچكۆلانەكەی 
زیاتر لە دوو مانگە لە بەشی ئافرەتانی هەمان چاكسازی 
بەهۆی كێش������ەیەكی خێزانی دەستبەس������ەركراوە. لەرۆژی 
ئامادەكردنی ئەو راپۆرتە دوو برای ش������اناز لای بەرپرسی 
ئەو بەشە كەفالەتی شانازیان كرد تاوەكو بیبەنەوە، وێڕای 
ئەوەی بەڵێننامەیان لێوەرگیرا، كە هیچ لە ش������اناز ناكەن، 
بەڵام ش������اناز لای بەرپرس������ی بەش������ەكەی خۆی گوتی: 

متمانەیان پێ ناكەم و لەگەڵیان ناڕۆمەوە.
براكەی ش������اناز كە خۆی بە موصلیح ناساند، بەگوڵانی 
راگەیاند، هەرگیز نیازی ش������تێكی خراپیان نییە و ئەوان 
حەز دەكەن س������ەعاتێك زووتر خوش������كەكەیان بچێتەوە ناو 
منداڵەكانی، وتیشی »هەرگیز مەبەستمان كوشتنی شاناز 
نییە، چۆن پێنچ منداڵ ب������ێ دایك دەكەین، من بوومەتە 

بەرپرسی بەشی ئافرەتان لە 
بەڕێوەبەرایەتی چاكسازی ئافرەتان 
و نەوجەوانان:

ئافرەتێكی زیندانی: 

حاڵەت هەبووە كەسوكاری 
ئافرەتەكە بوونەتە كەفیلی و 
دواتر كوشتوویانە، حاڵەتی 
واش هەبووە كەسێكی بێگانە 
بۆتە كەفیلی و دواتر بازرگانی 
پێوەكردووە

حاكم لەدوای باوكمی نارد، 
تاوەكو كەفالەتم بكات، بەڵام 
باوكم حاشای لێكردم

كەفیل������ی و دڵنیام ئەگەر پەنجەیەكی بەخوێن بێت، دەبێ تا 
دواتەمەنم لە زیندان بم، لەكاتێكدا خێزاندارم و منداڵێكیش������م 

هەیە«.
كەفالەت بۆ ئەو كەسانە دەكەین كە هەڕەشەی كوشتنیان 

لەسەر نییە
لەلای خۆیەوە د. ڤیان سلێمان سكرتێری یەكێتی ئافرەتانی 
كوردس������تان، هێما ب������ۆ ئەوە دەكات كە بۆ چارەس������ەركردنی 
كێش������ەكانی ئافرەتان لەڕێگەی ئەو پارێ������زەر و توێژەرانەی 
كە لەبەشی چاكسازی كۆمەڵایەتی و راوێژكاری دەروونی 
كۆمەڵایەتی یاس������ایی كاردەكەن، چاودێری دەكرێن، ئەوان 
دەچنە س������ەر كێش������ەكان و لێكۆڵینەوە دەكەن، ئەو س������تافە 
هەتا بتوانن ئاش������تەوایی لەنێوان خێزانەكان دروس������ت دەكەن، 
هەركاتێكیش لایەنەكان نەگەیش������تنە قەناعەت و كەیسەكە 
پێویستی بەیاس������ا بوو، ئەوا پارێزەرەكەی ئێمە بەشێوەیەكی 
خۆبەخش داكۆكی لەكەیس������ەكە دەكات، بەڵام وەكو یەكێتی 
ئافرەتان كەفالەت بۆ ئەو كەسانە دەكەین كە بزانین هەڕەشەی 
كوشتنیان لەسەر نییە، بەڵام ئەگەر خوانەخواستە ئەو ئافرەتانە 
مەترسی كوشتنیان لەسەر بێت، ئێمە وەكو یەكێتی ئافرەتانی 
كوردس������تان ناتوانین ببینە كەفیلیان و زەمانەتی گیانی ئەو 
كەس������انە بكەین، چونكە هیچ هێ������ز و حیمایەیەكمان نییە، 
ئێمە خۆمان لەبەر ئەوەی بە ئەركی چاكس������ازی كۆمەڵگە 
هەڵدەستین، هەڕەشەمان لێدەكرێ، هانا بۆ پۆلیس و ئاسایش 
دەبەین تاوەكو هاوكارمان ب������ن، ئێمە لەگەڵ بەڕێوەبەرایەتی 
توندوتی������ژی كۆنتاكتێكی باش������مان هەی������ە، هەروەها ماڵی 
ئافرەتانم������ان هەیە و ئەو ئافرەتان������ە دەتوانن لەوێ بمێننەوە، 
ب������ەڵام من لە نزیكەوە ئ������اگاداری بارودۆخی ئافرەتانی ناو 
چاكس������ازی نیم، ئەگەر پێویست بێت، وەك یەكێتی ئافرەتان 
س������ەردانی ئەو ئافرەتانە دەكەین و ئەگەر ڕێی تێبچێت، ئێمە 
بەهەموو شێوەیەك پشتگیری لەو ئافرەتانە دەكەین و ئامادەین 
هاوكاریان بین، هەوڵەكانمان بۆ ئەوەیە ئاش������تی و بەختەوەری 

بگەڕێنینەوە ناو خێزانەكان«.

هەركەس هەڵە بكات دەبێت سزای یاسایی خۆی وەربگرێ
پارێزەر ئ������اری ئەحمەد جەباری، هەر س������ەبارەت بەم بابەتە 
دەڵێت: »هەر كەس������ێك هەڵەبكات دەبێ س������زای خۆی هەر 
وەربگرێت، ئەگەر بەهەڵەش تاوانبار كرابێت، ئەوا ئەو كەس������ە 
دەبێت بە بەڵگە و دەلیل بەرگری لەخۆی بكات«. وتیش������ی 
»پێویس������تە گروپی فش������ار و رێكخراومان هەبێت، كە كاری 
بەرگریكردن بێت لەو ئافرەتانەی كە چ لەلایەن یاس������ا و چ 
لەلایەن كەسوكاریانەوە غەدریان لێدەكرێت، تەنانەت لەیاساشدا 
هەر كەس������ێك كەس������ێكی دیكە بكوژێت، ئەگەر دایكی یان 
خوشكی یان هاوسەریشی بێت، ئەوا سزای خۆی وەردەگرێت 
و دەچێتە خانەی كوشتنی بەناهەق و بەپێی ماددەی 405 و 

406 لە یاسای سزادانی عێراقی سزا دەدرێت«.
پێویستە لە پەرلەمان گفتوگۆی لەسەر بكرێت

پەرلەمانت������ار تارا ئەس������عەد لە لیژنەی من������داڵ و خێزان لە 
پەرلەمانی كوردس������تان، هێم������ا بۆ ئ������ەوە دەكات كە ماڵی 
داڵدەدان������ی ئافرەتان ب������ۆ ئەو ئافرەتانە دانراوە كە تووش������ی 
كێش������ەی كۆمەڵایەتی دەبنەوە، گوتیش������ی »بەڕاس������تی 
كێشەكانی ئافرەتان لە زیندان و ماڵی داڵدەدان زۆرە، زۆرجار 
كەسوكارەكەی وەری دەگرێتەوە و دواتر لەناوی دەبات، لەڕووی 
مافی مرۆڤە ئێمە چەند جارێك ئەو باس������ەمان ورووژاندووە، 
ئەوەش زیاتر پەیوەندی بەهۆشیاركردنەوەی كۆمەڵگە لەلایەن 
ڕێكخراوەكان������ی تایبەت بە داكۆكیك������ردن لەمافی ئافرەت 
و كۆمەڵگ������ەی مەدەنی هەیە، هەروەها هۆش������یاركردنەوەی 
خودی ئافرەتان تاوەك������و رووبەڕووی دەرەنجامێكی لەمجۆرە 
نەبنەوە و ڕێگەی نادروس������ت نەگرنەب������ەر لەكاتی روودانی 
كێشەیەكی كۆمەڵایەتی، بۆ پرسی كەفالەت و داكۆكیكردن 
لەو ئافرەتە گیراوانەش پێویس������تە داواكارییەك بێتە پەرلەمان 
و لەگەڵ لێژنەی یاس������ایی گفتوگۆی لەس������ەر بكەین كە 
ئایا هەمواركردنەوەی یاس������ایی پێویستە، یان وەكو پەرلەمان 
داواكاری پێشكەش������ی حكومەت بكەین بۆئەوەی ئەگەر بە 

تەشریعكردنیش بێت، بتوانین خزمەت بەم توێژە بكەین.

پەرلەمانتارێك:

سكرتێری یەكێتی ئافرەتانی كوردستان:

پێویستە داواكارییەك بێتە 
پەرلەمان و لەگەڵ لێژنەی 

یاسایی گفتوگۆی لەسەر بكەین 
كە ئایا هەمواركردنەوەی یاسایی 

پێویستە، یان وەكو پەرلەمان 
داواكاری پێشكەشی حكومەت 

بكەین بۆئەوەی ئەگەر بە 
تەشریعكردنیش بێت، بتوانین 

خزمەت بەم توێژە بكەین

ئێمە لەبەر ئەوەی بە ئەركی 
چاكسازی كۆمەڵگە هەڵدەستین، 
هەڕەشەمان لێدەكرێ و هانا بۆ 

پۆلیس و ئاسایش دەبەین تاوەكو 
هاوكارمان بن

داوادەكرێ پەرلەمانی 
كوردستان بە فەرمی ڕۆژی 

دایك دەستنیشان بكات
لە زۆربەی وڵاتانی دنیا ڕۆژێك وەك ڕۆژی دایك دەستنیشان كراوە و هەر وڵاتێكیش بۆ دەستنیشانكردنی 
ئەو ڕۆژە پێوەر و تایبەتمەندی خۆی هەیە، بەڵام بە گشتی ئەو ڕۆژە بەلایانەوە بایەخێكی زۆری هەیە و 
دەیكەن بە جەژن و بە نەریتی جیاواز ڕێز لە دایكان دەگرن، بەڵام لە كوردستان بە فەرمی ڕۆژی دایك دیاری 

نەكراوە، پەرلەمانتارێكیش بەپێویستی دەزانێت كاری بەپەلە لەو بوارەدا بكرێت.

ئاوڕدانەوەیەكی خێرا لە مێژووی ڕۆژی دایك
لەمێژووی مرۆڤایەتیدا یۆنانییەكان یەكەم وڵات بوون كە 
ڕێزیان لەدایك گرتووە. جەژنی دایك لەلای یۆنانییەكان 
)ئیگرییەكان( بۆ ئەو سەردەمە دەگەڕێتەوە كە نزیكەی 
250 س������اڵ پێش زایین، فیستڤاڵێكیان بەناوی )سبیل( 
بۆ دایكی خوداوەندەكانیان لە )18ی ئازار( رێكخست. 
ئەوان پێیانوایە دایكی خوداوەندەكانیان لەو رۆژە هاتۆتە 

دنیا.
هیندس������تان وڵاتێكی دیكەیە كە مێژوویەكی دێرینی لە 
ڕێكخس������تنی جەژنی دایكدا هەی������ە. لەو وڵاتە ڕۆژی 
یەك������ی ئای������ار وەك جەژن������ی دایك دەستنیش������ان كراوە، 
بێگومان دەستنیش������انكردنی ئەم بۆنەی������ەش بۆ )درجا 
برجا( دایكی خوداوەن������دی هیندییەكان دەگەڕێتەوە، بە 
باوەڕی هیندۆیی������ەكان )درجا برجا( دایكی س������ەرجەم 

خوداوەندەكانیان لەو رۆژەدا لەدایكبووە. 
 ڕۆژی )21 ئازار(یش لە وڵاتانی )میس������ر �� عێراق �� 
لوبنان �� سووریا �� لیبیا�� فەلەستین �� یەمەن( وەك ڕۆژی 
دایك ناس������راوە، یەكەم وڵاتیش میسربوو كە ئەم ڕۆژەی 
كردە پشووی فەرمی. دەستنیشانكردنی ئەم ڕۆژەش بۆ 
ئەوە دەگەڕێتەوە كە نووسەری میسری عەلی ئەمین لە 
ڕۆژنامەی )اخبار الیوم(دا لە )21- ئازاری - 1943( 
وتارێك������ی بەن������اوی )ڕۆژێك بۆ دایكێك������ی مێهرەبان( 
نووسەری میسری ستایشكردنی  بڵاوكردەوە، مەبەستی 
رۆڵ������ی دایكان بوو، نووس������ەر لە وتارەكەی������دا ئاماژەی 
ب������ەوە دابوو كە پێویس������تە ڕۆژی )21ی ئازار( بكرێتە 
بۆنەیەكی نیشتمانی و بە جەژنی دایك بناسرێت. بەڵام 
عەلی ئەمین لەدوای بڵاوكردنەوەی ئەو وتارەی لەلایەن 
ڕژێمی پاش������ایەتی ئەوكاتی میس������رەوە تووشی ئازار و 
چەوس������اندنەوە بوو، ئەمە سەڕەڕای ئەوەی كە ناوبراویان 
ب������ە بڵاوكردنەوەی بی������ری سوشیالیس������تی تاوانباركرد، 
ماویەكیش دەس������تگیریان كرد، بەڵام دوای شۆڕش������ی 
میس������ر، جەمال عەبدولناسر س������ەرۆك كۆماری میسر 
لەساڵی )1956( بڕیاری دا كە ڕۆژی )21 ی ئازار( 
بكرێتە پشووی فەرمی، دواتریش حافز ئەسەد سەرۆكی 
سووریا لە ساڵی 1972دا ئەم ڕۆژەی وەك جەژنی دایك 
ناس������اند، بەدوای ئەواندا چەندی������ن وڵاتی وەك جەزائیر 
و یەمەن و لوبن������ان )21ی ئازار(یان وەك ڕۆژی دایك 

دەستنیشان كرد.
هەندێ������ك وڵاتی دیكەی جیهان ئ������ەم رۆژەیان بەجەژنی 
)كریسمس(�ەوە بەستەوە، لە ئیسپانیا و پرتۆگال رۆژی 
)8- كانوونی یەك������ەم (وەك جەژنی دایك دیاری كراوە، 
كە لەو ڕۆژەدا مریەم دایكی عیسای پێغەمبەر )د. خ( 
لەدایكبووە. ش������ایەنی باسە ئیسپانییەكان لەكەنیسەكاندا 
ئاهەنگ بۆ دایكەكان دەگێ������ڕن، بەپێچەوانەوە جەژنی 
دای������ك لە هەندێ������ك وڵات زیات������ر نۆرمێك������ی خێزانی 
وەرگرتووە، ئەوەتا وڵاتی نەرویج لە یەكەم یەكشەممەی 
مانگ������ی تش������رینی یەكەم و لە جەژن������ی خێزانی یادی 

ڕۆژی دای������ك دەكەنەوە.لە هەندێ������ك وڵاتیش حكومەت 
ڕاس������تەوخۆ سەرپەرش������تی یادكردنەوەی رۆژی دەكات. 
ئەوەتا لە ئەرژەنتین )دووەم یەكشەمە لە مانگی تشرینی 
یەكەم( پشووی فەرمییەو حكومەت یادەكان رێكدەخات و 

لە دەزگا حكوومییەكانیشدا یادەكە دەكرێتەوە.
لەوڵاتە عەرەبییەكانی وەك س������ووریا، لوبنان، میس������ر و 
جەزائیریش بەش������ێوەیەكی رێكخراو ی������ادی ڕۆژی دایك 
دەكرێتەوە. حكومەتی س������ووریا رۆژێك������ی وەك جەژنی 
دایكانی نەتەوەیی دەستنیش������ان ك������ردووەو كردویەتی بە 
پشووی فەرمی و لە دامودەزگا حكوومییەكاندا خەڵات 

بەسەر دایكەكاندا دابەشدەكرێت.
زۆر وڵاتی دیكە لەجیهاندا هەن كە ڕۆژێكی دیاریكراویان 
بۆ دایكان بەشێوەیەكی جێگیر دەستنیشان نەكردووە، ئەوەتا 
لە ئەسیوپیا هەرس������اڵەو لە ڕۆژێكدا یادی جەژنی دایك 
دەكەنەوە، بەڵام ئەوەی شوێنی سەرنجە ئەسیوپیەكان زۆر 
بایەخ بە دایك دەدەن و زۆر ڕێزی دەگرن. هەندێك وڵاتیش 
جەژن������ی دایكیان ب������ە كۆتاهاتنی وەرزێك������ی دیاریكراو 
بەس������تۆتەوە، بۆ نموونە لە مەكس������یك لە )10ی ئایار( 
یادی جەژنی دایك دەكەنەوە، كە هاوكاتە لەگەڵ كۆتایی 
هاتنی وەرزی س������ەرما. هەندێك وڵاتیش وەك ڕووسیای 
س������پی �� بولغاریا �� رۆمانیا �� رووس������یا �� كازاخس������تان و 
زۆربەی وڵاتە سۆشیالیس������تییەكان جەژنی دایكانیان بە 
ڕۆژی جیهان������ی ئافرەتانەوە بەس������تۆتەوەو ڕۆژی )8ی 

مارس(یان وەك ڕۆژی دایك دەستنیشان كردووە. 
لەئێرلەندا ئەم جەژنە س������یمایەكی ئایینی وەرگرتووەو لە 
ڕۆژی 14ی ئ������ازاردا لە كەنیس������ەكان بۆ جەژنی دایك 
ئاهەنگ دەگێڕن. سەبارەت بە هۆكاری دەستنیشانكردنی 
ئەم رۆژەش میژوونووس سۆفیسكاش دەڵێت: لەچەرخی 
یازدەیەمدا كەنیس������ەیەكی كاس������ۆلیكی 14ی ئازاری 
دەستنیش������ان كرد بۆ ئەو كوڕانەی ك������ە بۆ كاركردن لە 
گوندەوە دەچوون بۆش������ار، لەس������ەریان پێویس������ت كرا لەم 

رۆژەدا بێنەوەو سەردانی دایكیان بكەن. 
لە ئێران رژێمی پاشایەتی ڕۆژی )21ی سەرماوەز(ی 
كە ڕۆژی لەدایكبوونی دایكی پاش������ا بوو، وەك رۆژی 
دایك دی������اری كردبوو، بەڵام دوای شۆڕش������ی ئێران لە 
س������اڵی 1978ی زایینی و رووخانی رژێمی پاشایەتی 
و دامەزرانی كۆماری ئیس������لامی ئێران، ڕۆژی 20ی 
جەمادی دووەم كە ڕۆژی لەدایكبوونی فاتیمەی كچی 
پێغەمب������ەری موس������ڵمانانە ) د. خ(، وەك ڕۆژی دایك 
كراوەتە پش������ووی فەرمی.ئێرانییەكان بایەخێكی زۆر بە 
ڕۆژی دایك دەدەن و لەو ڕۆژەدا زۆربەی دایكان لەلایەن 

ئەندامانی خێزانەوە هەدیەی جۆراوجۆر وەردەگرن.
پەرلەمان رۆژێكی فەرمی بۆ جەژنی دایك دیاری 

نەكردووە
هاژە س������لێمان ئەندامی پەرلەمانی كوردس������تان، ڕایوایە 
دایكانیش وەك چینێكی گرنگ پێویس������تیان بەوەیە كە 
ڕۆژێكی تایبەت بەخۆیان هەبێت و دەڵێت »لە زۆربەی 

وڵاتانی جیهاندا رۆژی دایك بە فەرمی ناسراوە، بەڵام 
لەكوردس������تان هەتا ئێس������تا رۆژێكی تایبەت بەدایكمان 
نییەو پێویس������تە لە كوردس������تانیش بە فەرمی ڕۆژێكی 
تایبەت بۆ دایكان دەستنیشان بكرێ«. ئەو پەرلەمانتارە 
جەختی لەوەش كردەوە كە هەتا ئێستا هیچ بیرۆكەیەك بۆ 
دەستنیشانكردنی ڕۆژی دایكان پێشكەش بەپەرلەمانی 
كوردس������تان نەكراوە، گوتیشی »لیژنەی مافی ئافرەت 
دەتوانن پێشنیارێك بۆ دەستنیش������انكردنی ڕۆژی دایك 

پێشكەش بە پەرلەمان بكەن«.
ه������اژە پێش������نیاری ئ������ەوەش دەكات ك������ە ڕۆژی دایك 
لەهەرێمی كوردستان هاوتا نەبێت لەگەڵ ڕۆژی )21ی 
ئازار(، بەڵكو دەتوانرێ بۆ نموونە ڕۆژی شەهیدبوونی 

ئافرەتێكی قارەمان بكرێتە جەژنی دایك«.
ئایینەكان رێزی زۆریان بۆ دایك داناوە

»دایك ئەوەندە پیرۆزە ئەوكەسەی كەدایك و باوكی لێی 
ڕازی نەبن بەهەشت نابینێت«. ئەمە قسەی مامۆستا 
عومەر حەسەن، ئیمام خەتیبی مزگەوتی ڕەشاد مفتی 
بوو، مامۆستا عومەر گوتی: لەڕووی ئایینییەوە دایك 
زۆر پلەی ب������ەرزە و ئایینی پیرۆزی ئیس������لامیش زۆر 
گرنگی بەدایك داوە«. گوتیشی »لەڕووی شەرعییەوە 
زۆر ئاس������اییە رۆژێك بۆ ڕێزگرتنی دایكان دەستنیشان 
بكرێ������ت، مەرجیش نییە هەمان ئەو ڕۆژە دەستنیش������ان 
بكەین كە وڵاتانی عەرەبی دەستنیشانیان كردووە، چونكە 

ئێمە میللەتێكین تایبەتمەندی خۆمان هەیە«.
نارین عەبدولق������ادر بەرپرس������ی ئەنجوومەنی پارێزگای 
هەولێ������ری یەكێت������ی ئافرەتان������ی كوردس������تان، هێما بۆ 
ئ������ەوە دەكات، دایكایەتی پیرۆزتری������ن ئەركە و دایكیش 
گەورەتری������ن قوربانیدەرە لە كۆمەڵگ������ەی مرۆڤایەتی و 
پێویستە س������ەرجەم ڕۆژەكانی س������اڵ رێزی لێبنرێت«، 
پێش������نیاری ئەوەش������ی كرد كە ڕۆژی ئاڵای كوردستان 
كە ڕۆژێكی پیرۆزە و هاوشانی دایكانی كوردە، بكرێتە 
ڕۆژی دایك، یان رۆژێ������ك )21ی ئازار( كە رۆژێكی 
زۆر گونج������اوە بۆ رۆژی دایكان، چونكە یەكەم ڕۆژی 
ساڵی نوێی كوردییە و یەكەم رۆژی بەهاریشە و رۆژێكە 
ژینگە تێیادا نوێ دەبێتەوە« . گوتیش������ی »بە بڕوای 
من پەرلەمانی كوردس������تان نابێت لە دەستنیش������انكردنی 
رۆژی دای������ك كەمتەرخەم������ی بكات، پێویس������تە زیاتر 
گرنگی بە ڕۆژی دایك بدرێت، دەزگاكانی حكوومی و 
دامەزراوەكانی ڕاگەیاندنیش پێویس������تە بۆ ناساندنی ئەم 

ڕۆژە بە كۆمەڵگە هەوڵی زۆر جددی بدەن«.
ش������نۆ عەزیز توێژەری كۆمەڵایەتیی������ەو ئەویش یەكێكە 
لەو هەزاران كەس������ەی كە خوازی������ارە ڕۆژێكی فەرمی 
بۆ دایكان دەستنیش������ان بكرێ، گوتیشی »پەرلەمان و 
حكومەت و رێكخ������راوەكان و دەزگاكانی راگەیاندنیش 
دایكانیان فەرامۆش كردووە و هیچ هەوڵێكیان نەداوە بۆ 
ئەوەی لانیكەم وەك رۆژی جیهانی منداڵان ڕۆژێكیش 

بە فەرمی بۆ جەژنی دایكان تەرخان بكرێت«. 

پەرلەمانتارێك:

مامۆستایەكی ئایینی:

كۆمەڵناسێك:

هەتا ئێستا هیچ بیرۆكەیەك بۆ 
دەستنیشانكردنی ڕۆژی دایكان 
پێشكەش بەپەرلەمانی كوردستان 
نەكراوە، بەڵام لیژنەی مافی 
ئافرەت دەتوانن پێشنیارێك بۆ 
دەستنیشانكردنی ڕۆژی دایك 
پێشكەش بە پەرلەمان بكەن

لەڕووی شەرعییەوە زۆر ئاساییە 
رۆژێك بۆ ڕێزگرتنی دایكان 
دەستنیشان بكرێت، مەرجیش نییە 
هەمان ئەو ڕۆژە دەستنیشان بكەین 
كە وڵاتانی عەرەبی دەستنیشانیان 
كردووە، چونكە ئێمە میللەتێكین 
تایبەتمەندی خۆمان هەیە

پەرلەمان و حكومەت و 
رێكخراوەكان و دەزگاكانی 
راگەیاندنیش دایكانیان فەرامۆش 
كردووە و هیچ هەوڵێكیان نەداوە 
بۆ ئەوەی لانیكەم وەك ڕۆژی 
جیهانی منداڵان ڕۆژێكیش بە 
فەرمی بۆ جەژنی دایكان تەرخان 
بكرێت

گوڵان: كۆمەڵایەتی


